
Shri Parashurama Stotram

శ్రీపరశురామస్తోత్రమ్ 

శ్రీపరశురామమన్త్రో  యథా మన్త్రమహార్ణవే   ప్రతిపాదితః  -

“ఓం రాఁ రాఁ ఓం రాఁ రాఁ ఓం పరశుహస్తాయ నమః” ఇతి మూలమన్త్రః  ।
అథ పరశురామగాయత్రీమన్త్రస్తత్రైవ     యథా-

“ఓం జామదగ్న్యాయ విద్మహే మహావీరాయ ధీమహి ।
తన్నః పరశురామ ప్రచోదయాత్ ” ఇతి ।

అథ అఙ్గన్యాసః  ।
ఓం జామదగ్న్యాయ హృదయాయ నమః ।
ఓం విద్మహే శిరసే స్వాహా ।
ఓం మహావీరాయ శిఖాయై వషట్ ।
ఓం ధీమహి కవచాయహుం ।
ఓం తన్నః పరశురామో నేత్రత్రయాయ   వౌషట్ ।
ఓం ప్రచోదయాదస్త్రాయ   ఫట్ ।
ఇతి షడఙ్గన్యాసః  ॥
అథ కరన్యాసః ।
ఓం జామదగ్న్యాయ అఙ్గుష్ఠాభ్యాం   నమః ।
ఓం విద్మహే తర్జనీభ్యాం  నమః ।
ఓం మహావీరాయ మధ్యమాభ్యాం నమః ।
ఓం ధీమహి అనామికాభ్యాం నమః ।
ఓం తన్నః పరశురామో కనిష్ఠికాభ్యాం  నమః ।
ఓం ప్రచోదయాత్  కరతలకరపృష్ఠాభ్యాం  నమః ॥
ధ్యానమ్ -

సమ్పూర్ణా విలసన్తి సోపనిషదో వేదోపవేదో పురః
పృష్ఠే మార్గణపూర్ణతూణవిలసత్కోదణ్డదణ్డో    మహాన్ ।
బర్హిష్టోమకమణ్డలూ    చ పరశు పాణ్యోర్వహన్ శాస్త్రవిత్
శాపే శాస్త్రవరే  చ పేషలకరః శ్రీభార్గవో   భ్రాజతే  ॥ ౧॥

1



శ్రీపరశురామస్తోత్రమ్ 

మత్తక్షత్రియకృత్తకణ్ఠవిగలద్రక్తౌఘసమ్ప్లావితం   
భక్తాఽనుగ్రహణం  కఠోరపరశుం ధృత్వాఽవతీర్యాఽధునా ।
దృప్తోద్దణ్డదురీహదుష్టదమనో    దీనాఽఽవలీపాలకో
ధర్మోద్ధారధురన్ధరో   భృగువరో రామః సముజ్జృమ్భతామ్  ॥౨॥
శ్రీమద్రేణుకయా   ధృతం స్వజఠరే భూభారనాశాయయత్
శ్రీమద్భార్గవజామదగ్న్యమతులం   రామాభిధానం మహః ।
దృప్యత్పార్థివవృన్దకాననలలజ్జ్వాలాఢ్యవైశ్వానర    -
శ్చణ్డీప్రాణపతిప్రియస్య    పరశోరాదాయి తత్సంస్తుమః ॥ ౩॥
లక్ష్మీపతేరురసి రోషకషాయితాక్షః
పాదప్రహారమకరోన్మునిపుఙ్గవో   యః ।
బ్రహ్మర్షివృన్దపరిచుమ్బితపాదపద్మః  
స శ్రీభృగుర్జయతి   విప్రకులప్రకాశః   ॥ ౪॥
శ్రీమానుదారచరితో  జయతాదజస్రం
బ్రహ్మర్షిసోమజమదగ్నిరితి   ప్రసిద్ధః   ।
దృప్యన్నృపాన్తకరణం తనయం ప్రసూయ
యేనాఽఖిలం జగదిదం పరితో వ్యరక్షి ॥ ౫॥
సమ్పూర్ణభూమిగతవీరమహీగతానా
మన్యాయమాశ్రితవతాం  ప్రమదోద్ధతానామ్   ।
సా కాలరాత్రిరివ  నాశకరీ సమన్తాత్
శ్రీరేణుకా  భగవతీ విజయాయభూయాత్ ॥౬॥
దేవేన యేన తతమస్తి సమస్తమేత-
ద్విశ్వం స్వశక్తిఖచితం  స్వవిలాసరూపమ్ ।
తం త్వాం మహర్షిగణపూజితపాదపద్మం
సర్వాత్మనా భృగువరం శరణం భజామః ॥ ౭॥
ధర్మద్విషాం నియమనాయ గృహీతదీక్షమ్
శ్రీరేణుకాభగవతీజఠరాత్ప్రసూతమ్  ।
శ్రీభార్గవస్య   జమదగ్నిమునేః సుపుత్రం
రామం లసత్పరశుపాణితలం నమామః ॥౮॥
స్ఫూర్జన్మదోద్ధతనృపావలికాననాఽఽలీ  -

ర్దగ్ధ్వా   మహీసురగణాన్పరిరక్ష్య బన్ధూన్  ।
త్రాతం  భువస్తలమిదం భవతా సమస్తం
సమ్ప్రాప్య ఖణ్డపరశోః  పరశుం ప్రసన్నాత్  ॥౯॥
లోకత్రయాఽతులపరాక్రమజన్మభూమేః 
శీర్షం  నికృత్య కృతవీర్యసుతాఽర్జునస్య  ।
త్రిఃసప్తవారమకరోర్వసుధాం   సమస్తాం
నిఃక్షత్రియాం  స్వపితృతర్పణకామనాయాః ॥ ౧౦॥
దుర్నీతపార్థివకదమ్బనికృత్తశీర్ష  -
గ్రావద్రవద్రుధిరసిద్ధధునీజలౌఘైః      ।
ఆకణ్ఠతో  నిజపితౄన్పరితర్ప్య పశ్చాత్
ప్రాదాద్  ధరాం వసుమతీం కిల కశ్యపాయ ॥ ౧౧॥
పాణౌ విలోక్య పరశుం భగవంస్త్వదీయే
స్త్రీవేషభాగ్దశరథోఽపి   పలాయితోఽభూత్ ।
యః స్వాసనార్ధముపవేశ్య  పురన్దరేణ
సమ్మానితోఽభవదమోఘబలేన శశ్వత్ ॥ ౧౨॥
శ్రీరామ  !భార్గవ  ! భవచ్చరణారవిన్ద -
మూలం శరణ్యమధునా వయమాగతాః స్మః ।
కారుణ్యపూర్ణసుదృశా  కిల నోఽనుగృహ్య
శక్తిం నిజామనయనాశకరీం ప్రదేహి  ॥ ౧౩॥
వాక్చాతురీ చలతి నో చతురాననస్య
యచ్ఛిక్తవర్ణనవిధౌ  ఖలు తత్ర కేయమ్ ।
అస్మాకమల్పవిదుషాం నృగిరా వరాకీ
శక్తా భవేత్తదపి నాథ! వరం ప్రదేహి  ॥ ౧౪॥
వీరశ్రీజామదగ్న్యస్య  పుణ్యం స్తోత్రమిదం  నరాః ।
పఠన్త్యనన్యమనసో యేఽర్థబోధపురస్సరమ్  ॥ ౧౫॥
దుఃశాసనాన్తకరణీ భీమా ధర్మప్రబోధినీ  ।
తేషాం కరగతా శక్తిశ్చకాస్త్యేవ న సంశయః ॥ ౧౬॥
అఙ్కాష్టనన్దపృథివీమితవైక్రమాబ్దే   
వైశాఖ  శుక్ల గిరిజాదివసే గ్రహేశే  ।

మార్తణ్డతీర్థభవనే   జమదగ్నిపుత్ర -
స్తోత్రం  వ్యధాయి విదుషాఽమృత్వాగ్భవేన ॥ ౧౭॥
ఇతి శ్రీసర్వతన్త్రస్వతన్త్ర   మహామహిమ ఆచార్య
శ్రీమదమృతవాగ్భవప్రణీతం   శ్రీ పరశురామస్తోత్రం  సమ్పూర్ణమ్  ।
విధిన్యాసపూర్వకజపాద్ బ్రహ్మతేజప్రాప్తిర్భవతీతి    మే మతిః ।
తన్త్రోక్త   చమత్కారిక మన్త్ర ధ్యానమ్ -

సాత్వికం శ్వేతవర్ణం  చ భస్మోద్ధూలితవిగ్రహం 
అగ్రిహోత్రస్థలాసీనం    నానామునిగణావృతమ్ ।
కమ్బాసనమారూఢం స్వర్ణతారకుశాఙ్గులిం 
శ్వేతవస్త్రద్వయోపేతం  జుహ్వన్తం రామమాశ్రయే  ॥
ఓం అస్య మన్త్రస్య  భారద్వాజ ఋషిః,గాయత్రీ ఛన్దః ,
శ్రీపరశురామో  దేవతా మనోకామనా ప్రాప్తయే  జపే వినియోగః ।
మన్త్రః  -
ఓం బ్రహ్మక్షేత్రాయ   విద్మహే క్షత్రియాన్తాయ  ధిమహి తన్నో రామః ప్రచోదయాత్  ।
(ఇతి)
Encoded and proofread by Bageshri Sathe

Shri Parashurama Stotram

pdf was typeset on May 22, 2024

Please send corrections to sanskrit@cheerful.com

4 sanskritdocuments.org


	Document Information
	Document Text
	Document Credits

